Vedtekter for Lagsbruksfondet

Vedteken på årsmøtet 20. april 1997

Revidert på årsmøtet 6. april 2008
§1

Føremålet er å hjelpe lagsbruk tilknytt Noregs Ungdomslag og Noregs Mållag med lån, garanti for lån og eigenkapital. Fondet kan og gje tilskot til utviklingsarbeid i lagsbruk.

Med lagsbruk meiner ein her skattepliktige forretningstiltak der NU og/eller NM, deira lokallag eller fylkeslag har eigarinteresser eller vedtektsfesta plass i styringa.

Desse lagsbruka kan vere medlem i Lagsbruksfondet.

§2

I tillegg til den noverande kapitalen i fondet skal det tilførast:

a) Inntekter som rente frå utlån, innskot i bank, utbytte på verdipapir og garantiprovisjonar

b)  Innlån og innskot som fondet tek imot.

§3

I styret for Lagsbruksfondet skal det vere tre eller fem styremedlemer og to varamedlemer.

Desse skal oppnemnast av årsmøtet til Lagsbruksfondet.

Styreleiaren blir valt for eitt år om gongen. Dei andre vert valt for to år om gongen, men slik at minst ein er på val kvart år. Varamedlemer er på val kvart år. Ingen kan ha meir enn seks år eller tre heile periodar  samanhengande tenestetid i styret. Styre- og varamedlemene må vere medlemer i eit av landslaga, eller vere med i styringa av eit lagsbruk som tillitsvald eller som tilsett. 

Styret tilset dagleg leiar.

§4

Årsmøtet er øvste styringa i Lagsbruksfondet. Det skal haldast ein gong for året innan 1. juni. Årsmøtet skal ha føre seg:

1. Årsmelding frå styret (vedtak )

2. Rekneskap for Lagsbruksfondet (vedtak)

3. Fleirårig strategisk plan (vedtak)

4. Rammebudsjett med kontingentfastsetting for kommande år (vedtak)

5. Handlingsplan (orientering)

6. Val av styreleiar, styremedlemer og varamedlemer, revisor for Lagsbruksfondet (vedtak)

7. Val av valnemnd (vedtak)

8. Fastsette godtgjersla til styret (vedtak)

9. Innmeldte saker frå styret eller medlemane (vedtak)

Årsmøtet skal kallast inn med minst ein månads varsel. Innmelde saker må vere styret i hende minst tre veker før møtedagen. Saklista og tilfanget skal sendast ut minst 14 dagar før møtedagen. 

Landslaga og kvar medlem har rett til to utsendingar med røysterett kvar.

Utsendingane skal ha fullmakt frå styret i det einskilde lagsbruket. Styret i Lagsbruksfondet har røysterett med unntak for sakene årsmelding og rekneskap.

Omframt årsmøte kan kallast inn når styret eller minst  tre lagsbruk krev det. Slik innkalling skal skje med minst 14 dagars varsel. Omframt møte kan berre ha føre seg  saker som er tekne med i innkallinga.

I valnemnda skal det vere tre personar, med tre års tenestetid, men slik at ein er på val kvart år. Ein kan ikkje ha meir enn ein periode i valnemnda samanhengande. Den som har vore lengst i valnemnda er leiar for nemnda. Valnemnda skal innstille til årsmøtet på val av styre, varafolk og valnemnd. 

§5

Fondsmedelen skal berre kome lagsbruk som er definert i § 1 til gode.

§6

Styret i fondet skal forvalte fondsmedelen i samsvar med vedtektene i fondet. Dei som får lån i fondet, betaler den renta som styret fastset. Styret kan elles setje dei vilkår for lån, garanti og aksjeteikning som dei finn høvelege og kan pantsetje aksjar og verdipapir som er i fondet si eige. Styret kan og gje utsetjing med betaling av rente og avdrag på lån og gje fritak for eitt år om gongen. 

§7

Eit vedtak om avskiping av fondet skal gjerast i samsvar med § 10 i desse vedtektene. Dersom fondet vert avskipa, skal årsmøtet vedta kva restkapitalen skal brukast til innanfor føremål som er i samsvar med føremålet til Noregs Ungdomslag og Noregs Mållag. 

Eit vedtak om bruk av fondsmedelen ved avskiping kan gjerast med vanleg fleirtal.
§8

Lagsbruk har ikkje krav på tilbakebetaling av innskot i Lagsbruksfondet.

§9

For Lagsbruksfondet har styreleiar og dagleg leiar signatur saman. Dagleg leiar har prokura.

§10
Endring i vedtektene for Lagsbruksfondet kan gjerast med 2/3 fleirtal av dei frammøtte utsendingane på eit vanleg årsmøte.

Framlegg til endring, med styret si tilråding, må sendast ut saman med innkallinga til møtet.
